
Uvod
Razvoj informacionih i komunikacijskih tehnologija u posljednjih nekoliko decenija doveo je do značajnih promjena u životu prosječnog čovjeka. Štampani i elektronski mediji, bezgotovinsko plaćanje, mobilna telefonija i Internet postali su neodvojivi dio života svakog od nas. Razvoj Interneta kao najmlađeg medija učinio je informacije i znanje dostupnijim ljudima i pospješio društvene i političke procese. Na Internetu kao potpunoj zamjeni za stvarnost danas je moguće zaraditi novac, otići u kupovinu, upoznati nove ljude, komunicirati sa prijateljima, pratiti vijesti, odgledati utakmicu, zabaviti se, ali i ostaviti  trag o sebi – tj. prezentovati svoje aktivnosti i izraziti sopstevene misli. Pod ovim posebno mislim na blog. Ovaj  seminarski rad  posvećujem upravo fenomenu bloga zato što smatram da je blog  u relativno kratkom vremenu, zahvaljujući padu interesa za masovne medije, zbog čega je izdavaštvo krenulo u smjeru tzv. mikro publikacija,  postao upravo to — fenomen.  Ono što su nekada bile kolumne u raznoraznim časopisima, sada su blogovi. Gotovo da nema poznate osobe iz svjetskog, ali i našeg javnog života koja ne piše svoj blog, od političara do pjevača. Razlog zbog kojeg su blogovi toliko privlačni - pogotovo u ovom našem užurbanom, modernom svijetu, je vjerovatno mogućnost iznošenja svojih misli, stavova, osjećanja i dijeljenja istih s ljudima, bez obzira na to jesu li ti ljudi prijatelji ili potpuni stranci. Pretpostavljam da blogovi ljudima koji ih pišu i posjećuju pružaju osjećaj nekog zajedništva i  povezanosti. Oni daju priliku čitatocima da postanu javnost, da se aktiviraju. Moglo bi se u stvari reći da su blogovi prvi pravi nezavisni mediji.
1. Sta je Blog?
Pojam Blog (skraćeno od weblog) predstavlja mješavinu chat-a, foruma i web prezentacije. Weblog ili Internet dnevnik je u osnovi javni web sajt, kao sajt svakog pojedinca koji omogućava korisnicima da na njemu besplatno postavljaju neformalne dnevnike, svoja mišljenja, stavove, komentare, analize, ideje, sa ciljem da ih drugi ljudi čitaju i komentarišu. Blog sadrži informacije osobe koja ima svoj blog, takozvane unose ili postove, i obnavlja se uglavnom dnevno posljednjim vijestima, pogledima, trendovima. Ovaj mrežni dnevnik može da se identifikuje sa izvorom publikacija, specijalnim informacijama, mišljenjima javnosti i alternativnim vijestima. Sve ovo upućuje da je definicija bloga još uvijek relativna sa stanovišta teorije, ali teoretičari novih medija uglavnom se slažu da se blog može definisati kao niz hronoloških unosa tj. postova
 ili drugih informacija, sortiranih od najnovijih ka starijim, obilježenih datumom i vremenom objavljivanja. Drugim riječima, blog je u osnovi hijerarhija teksta, fotografija, audio i video zapisa. Iz ovoga se može zaključiti da on posreduje uglavnom pragmatske poruke, logički zasnovane, ali isto tako ne zapostavlja estetske poruke u formi fotografije i multimedija. Međutim primarni, a ponekad i jedini sadržaj je tekst, dok s druge strane postoje blogovi gde je primarna fotografija (fotoblogovi), zvuk (audioblogovi) ili video zapis (videobloogovi). Bitna karakteristika svakog blog servisa je mogućnost korisnika da ostvare komunikaciju sa ostalim članovima blog zajednice, tako što njegovi pripadnici međusobno komentarišu pojedinačne blogove, pa samim tim dolazi do zamjene uloga između komunikatora i recipijenta. Pojedinci koji nijesu članovi ni jedne od blog zajednica, imaju mogućnost da posjećuju raznorazne blogove i komentarišu ih. Tako da je njihova komunikacija dvosmjerna, a ostvaruje se kroz suprostavljanje stavova, mišljenja i razvojem diskusije. Postoje i stanovišta koja smatraju da pojam –blog- ima dva lica, a sama riječ dva značenja. Jedan je širi pojam, pod kojim se podrazumijeva vođenje dnevnika na web-u. U užem značenju blog opisuje velike globalne zajednice ljudi, koji dijele zavisnost nadopunjavajući normalan društveni kontakt svakodnevnim opisivanjem svog života. Možda bi najbolji odgovor na pitanje šta je to Blog moglo  pružiti stanovište Juliena Pain-a u knjizi „Handbook for Bloggers and Cyber-dessidents“
 objavljene septembra 2005. godine. Prema njemu Blog ili Weblog predstavlja: lični websajt koji sadrži uglavnom vijesti (postove, u kome se svaki novi post stavlja na vrh web stranice), regularno se obnavlja; u formi je dnevnika; svi postovi su raspoređeni po kategorijama i obično su kreirani od strane jedne osobe, uglavnom anonimne. A blog postovi su obično tekstovi (uključujući i dodatne linkove), ponekad sa fotografijama, audio i video zapisom koji mogu biti komentarisani od strane posjetilaca. 
     1.1. Razlika između web sajta i bloga 

Većina blogova, kao i web sajtova sastoji se od informacija i linkova, pa se onda postavlja pitanje u čemu je razlika između bloga i web sajta. Osnovna razlika je u tome što je većina sajtova organizovana i bazirana na paradigmi stranice, tj. organizuje informacije tako da čine odrenenu cjelinu. S druge strane blog je organizovan na paradigmi post-a kao malog sadržaja ili skupa informacija u širem kontekstu. Zapravo to je u odnosu na sadržaj sajtova mikrosadžaj. Svakako se može reći da je pojavom blogova, broj ličnih web sajtova znatno porastao u odnosu na početak devedesetih godina, kada je trend pravljenja ličnih web stranica bio privilegija samo iskusnijih Internet korisnika. Danas je sve veći porast broja ličnih strana u vidu blogova.
2. Istorijat i terminologija bloga
Tradicionalni mediji su još prije pojave Interneta i web-a koristili programe za vođenje dnevnika i pisanje novinskih članaka. Elektronska komunikacija datira još iz vremena kada se za primjer uzima mreža Associated Press (najstarija novinska agencija), koja je bila slična velikoj chat sobi
 u kojoj su se vodili elektronski razgovori. Prije nego što je blog ušao u upotrebu, digitalna zajednica imala je mnogo oblika, uključujući Usenet (dio interneta sa tematskim određenim forumima javnih poruka) i e-mail liste kao sistem direktne transmisije poruka. Kasnije se na web-u pojavljuju forumi i chat sobe. Pojavom Interneta dolazi do inovacije u distribuciji štampanog materijala, audio i video sadržaja na zajedničkom elektronskom kanalu i dvosmjernom interaktivnom formatu, koji omogućava potrošaču više kontrole i omogućava mu da mijenja autput medija i uspostavlja vlastitu medijsku mrežu. Dok je Internet rastao, a web nastajao kao dio mreže koju pretražuje ogroman broj korisnika u potrazi za informacijama, programeri su počeli da kreiraju ručno kodovane strane sa njihovim preporukama za surfovanje, kako bi filtrirali Net. Od tada se sajtovi sve više povezuju, milioni weblogova su kreirani, Internet je popularniji, a weblogersi postaju zajednica. U martu 2004. godine termini weblog, weblogging i weblogger su se našli u Oxford rječniku engleskog jezika. 

Termin blog ušao je u svakodnevnu upotrebu da bi se izbjeglo miješanje sa terminom „server log“  koji se odnosi na statistike posjećenosti nekog sajta. Weblog je riječ izvedena iz riječi web i log, a djelo je Jorn Barger-a koji ju je prvi put upotrijebio 1997. godine. Kraća verzija blog je djelo Peter Merholz-a, koji je 1999. godine na svom sajtu (http://peterme.com) napisao „we blog“. Termin blogovanje se odnosi na pisanje bloga, a softver koji se koristi tom prilikom je dobio ime blogver. Cjelina weblogova ili webstrana koje se odnose na blogove se naziva blogosfera, a termin je smislio William Quick. U početnim fazama razvoja, informaciona tehnologija je uglavnom služila vladama, kao i za potrebe obrazovanja i naučnog istraživanja. Kasnije je mreža postala jako korisna za razvoj velikog biznisa i elekronskog poslovanja. Međutim, vremenom ona postaje i komercijalizovana i komunikativna mreža koja se sve više širi kako bi obezbijedila elektronske usluge lokalnim potrošačima i domaćinstvima.
3. Razvoj i popularnost bloga

Blog svoju popularnost u svijetu doživljava u periodu izmedju 2001. i 2003. godine. Njegov bum inspirisan je terorističkim napadom na Svjetski trgovinski centar. Mnogi blogovi koji su podržali antiterorističku filozofiju, tada su brzo zadobili pažnju među ljudima koji su tražili informacije kako bi razumjeli taj događaj. Od 2003. godine uloga blogova u formiranju i širenju vijesti imala je rastuću važnost. Značajan događaj je i rat u Iraku, jer tako nastaje i termin „war bloggers“ koji je obuhvatio sve blogere koji su pisali o tom ratu. Takođe započeta je njegova masovna upotreba od strane političara i političkih kandidata. I blogeri u Bagdadu zadobili su širu publiku, a jedan od njih je Salam Pax i njegov blog „Where is Raed“
. Ovaj autor je objavio i knjigu na osnovu svog bloga. 
Čitajući mišljenja ljudi koji su bili na licu mjesta, dovelo je do izjednačavanja bloga sa zvaničnim izvorima vijesti. Ali samim tim, otvaraju se ključni problemi vezani za pretraživanje informacija i vrijednovanje njihovih izvora. Prema teoriji „use and gratification“
, podrazumijevamo da je svaka osoba  (u ovom slučaju bloger) postala vlastiti gejtkiper
, jer ona sama vrši izbor među ogromnim brojem informacija  i bira one koje smatra korisnim ili joj čine zadovoljstvo. Takođe „push“ tehnologija omogućava svakom korisniku da odredi one informacije koje želi da primi, a da sve ostale selekcioniše. Zbog tih okolnosti ovakva selekcija čini svakog pojedinca (blogera) urednikom paketa informacija koje on selektuje u skladu sa svojim interesima i potrebama. Samim tim otvara se i pitanje kriterijuma vrijednosti i validnosti ovakvih informacija. 
U ranoj fazi bloga (period izmedju 2001. i 2003. godine), blogovi su isključivo bili lični dnevnici. Vremenom nastaju tematski blogovi, a dominantne teme su bile iz oblasti politike, tehnologije i društvenog života. Njihov nastanak nailazio je i na različite reakcije. Od onih koji su ih podržavali  i sami blogovali, do onih koji su smatrali da su blogovi beznačajni te su se čak zalagali za njihovo uništenje. Zagovornici takvih ideja protiv blogova su uglavnom bili novinari, jer oni su sve do pojave Interneta raspolagali monopolom na pisanu riječ i pravom komentarisanja svjetskih događaja.

Druga faza razvoja bloga (od 2003. god.) imala je za cilj širenje svjetskog tržišta, postavljanjem reklama i oglasa. A danas su poznati takozvani biznis blogovi, koji funkcionišu kao neka vrsta samostalne kompanije. U najnovije vrijeme i sami novinari počinju da pišu lične dnevnike, a blogeri postaju novinari, tako da se polako gube granice novinarske profesije. Kao kriterijum popularnosti jednog bloga može se uzeti broj linkova koji sa drugih blogova ili sajtova vodi do njega, kao i broj njegovih čitalaca. Prema najvećem blog pretaraživaču na svijetu,      „Technorati“ 
-u u top 10 trenutno najpopularnijih blogova spadaju: 
1. http://www.huffingtonpost.com
2. http://www.techcrunch.com
3. http://www.gizmodo.com
4. http://www.boingboing.net
5. http://mashable.com
6. http://www.engadget.com
7. http://www.gawker.com
8. http://corner.nationalreview.com
9. http://corner.nationalreview.com
10. http://hotair.com
Najpopularniji danas je „The Huffington Post“ koji su osnovali Arianna Huffington, Kenneth Lerer and Jonah Peretti. On nudi brojne vijesti iz svijeta politike, medija, biznisa, zabave, svjetskih vijesti, svakodnevnog života i predstavlja top destinaciju za blogove i originalne sadržaje. Pokrenut je 9. maja 2005. godine kao jedna liberalna alternativa i slobodan prostor za komentarisanje i izražavanje slobodnih političkih misli.
. 

Blog fenomen proteklih godina postaje aktuelni pojam, a njegova upotreba posebno u zapadnim društvima, postaje prilično uobičajna pojava. Sve više on je sredstvo prodora i kreiranja mišljenja poznatih svjetskih kompanija, a i pojedinih medija. Columbia Journalisam Review, američki magazin za profesionalne novinare započeo je redovno pisanje o blogu, a pojedine ličnosti koje pišu blogove dospjele su na radio i televiziju. Na osnovu 933.022 glasova u 48 kategorija, nakon sedam dana glasanja u januaru ove godine dobitnik weblog nagrada za 2008. godinu (The 2008 Weblog Awards) za najbolji blog 2008. godine bio je su: Andrew Sullivan - The Daily Dish (http://andrewsullivan.theatlantic.com/), a za najbolji novi blog - Synthesis (http://interacc.typepad.com/).
4. Vrste bloga

Postoji nekoliko vrsta bloga. Prema organizaciji informacija blogovi se dijele na:  a) Blog sa kratkim sadržajem (sličan je forumu, jer autor postavlja kratak tekst, a onda dobija odgovor javnosti na taj tekst) b) Blog esejskog tipa (dnevnici poznatih, npr. Jamie Oliver). Prema sadržaju blogovi se dijele na: a) Link blog (autor na blog postavlja linkove vezane za temu o kojoj govori) b) Tematski blog  c) Blog vijest/komentar (služi najčešće novinarima i oni tu objavljuju one vijesti ili komentare koje iz različitih razloga ne mogu objaviti u svom mediju zbog limitiranog prostora, cenzure ili drugog) d) Foto, audio ili video blog (sa najzanjimljivijim fotografijama, zvucima ili video snimcima o nekoj temi) e) Mogu se podijeliti i na lični i poslovni blog.
    4.1.  Lični blog

Lični dnevnik je najčešći oblik današnjih blogova. Sadržaj se unosi lako i bez mnogo tehničkog znanja, a ljudi pišu svoja svakodnevna iskustva, događaje, mišljenja. Njihovo komentarisanje od strane čitalaca pokazuje potencijal web-a kao kolaborativnog medijuma. Pojedinci pišu o svemu, ne zadržavajući se na jednoj temi, dok neki drugi vode tematske blogove. Tematski blogovi koncentrisani su na specifičnu temu, a najčešće su tehnički i bave se hardverom, softverom, tehničkim uređajima, Interetom i sl. Česti su i oni koji se bave medicinom i zdravljem. Popularni su i književni blogovi (litblog), omiljeni među neafirmisanim piscima, ali i među afirmisanim koji na taj način promovišu svoju knjiigu. Takođe, popularni su blogovi o putovanjima (travelogs), a među popularnim temama su i muzika, umjetnost, film, šoping, sport, itd. Politika je uvijek aktuelna tema, pa otud i brojnost i čitanost ovakvih blogova. Pravni blogovi su takođe zastupljeni, pa su i dobili poseban naziv - blawgs. Religiozni blogovi pokazuju javno stanovište o raznim religijama, ali i o ekonomiji, politici i životu uopšte. Postoji i edukativni blog, koristan studentima i predavačima, posebno razvijen u zapadnim društvima.

4.2.  Poslovni blog
Danas je velika upotreba bloga kao jeftinog sredstva za poboljšanje ukupne unutrašnje i spoljašnje komunikacije svjetskih kompanija. Štedeći vrijeme i novac, on unapređuje on-line marketing u malim i velikim preduzećima. Poslovni blogovi predstavljaju kompanijske alate za promociju i komuniciranje zaposlenih unutar same firme radi razmjene i unapređenja znanja, kao i za komunikaciju sa klijentima. Tehnički dobro opremljene firme su prve započele ovaj trend na zapadu, a razne druge kompanije, mediji i pojedinci prilagođavaju se okruženju. U rastu broja blogova i populacije koja ih redovno prati potencijal su prepoznali i svjetski poslovni giganti kao što su Google, Microsoft, IBM, Sun, Adobe ili Novel. Tu su i blogovi neinformatičkih firmi kao što je General Motors
. Međutim oni su najznačajniji malim i srednjim preduzećima kao niskobudžetna zamjena za redovno prisustvo na web-u i sredstvo jeftinog oglašavanja.
5. Blog kao novi medij
Pod pojmom novi mediji podrazumijevamo sve tehnologije u medijskom svijetu, kao i metode i tehnike novinarskog rada zasnovane na kompjuteru. Tako da neka opšta definicija novih medija podrazumijeva sve tehnologije i forme komunikacije koje nastaju kao posljedica udruživanja digitalnih informacijsko-komunikacijskih tehnologija i telekomunikacija. Blog kao novi medij podrazumijeva mogućnost slanja i primanja informacija, kao i interakciju sa auditorijumom, a za ovakvo direktno i simultano komuniciiranje između dva i više sistema, neophodan je komunikacijski kanal koji se uspostavlja posredstvom Interneta. Novi informativni mediji na jedinstven način približavaju djelovanje jezika i tehnologija kao simboličkog i fizičkog medija. Pristup informacijama koje se posreduju on-line komunikacijom je decentralizovan. Vremenski interval između nastanka informacija i događaja se skoro poklapa i gotovo je ravan nuli. Zapravo, blog predastavlja „meta medij“
. On je u isto vrijeme informacijska i komunikacijska tehnologija. Kao informacijska, on je sposoban za javni pristup, prenos informacija i jednostavno slanje poruka, a kao komunikacijska on omogućava i privatni pristup, skladištenje informacija i interakciju, tj. komunikaciju po modelu emitovanja usmjerenog ka ciljnim komunikatorima. Komuniciranje putem mreže (u ovom slučaju putem bloga) može se okarakterisati kao globalno novomedijsko komuniciranje, a ono podrazumijeva prenos informacija i vrijednosti preko državnih granica u jednu novu stvarnost - virtuelnu stvarnost.
Zaključak

Kada je u pitanju Blog i njegova budućnost, i da li će on okupirati pažnju javnosti u smislu izvora informacija, može se reći da on jeste dobar izvor za brzu pretragu i pronalaženje informacija od značaja, ali validnost takvih informacija, još uvijek je pod znakom pitanja u raspravama teoretičara, pa i samih blogera. Količina blogova na Internetu, prema statistikama najvećeg blog pretraživača Technorati-u udvostručava se svakih šest mjeseci, dok su „Pew Internet & American Life“
 istrživački centar, utvrdili da novi blog nastaje svakih pet sekundi. Blogova danas ima na milione, on je nova tehnologija i usluga koja omogućava ljudima da se izraze, ali ne samo prema pojedincu, već prema svima, prema svijetu. Iako je danas cjelokupna blogosfera 60 puta veća u odnosu na prije nekoliko godina kada je blog nastao, još uvijek većinu blogova čitaju samo prijatelji blogera. Mada, određeni tematski blogovi kao i blogovi poznatih, politički ili biznis blogovi imaju već široku publiku. Blog pretrazivač Technorati pomaže u pretrazi blogosfere po temama, ali i po autoritetu i to uz pomoć „in-bound“
 linkova. Što je veći taj broj na nekom blogu, on ima veći autoritet i privlači više korisnika, pa se na taj način profiliraju dobri blogeri i kvalitetni blogovi. Često se postavlja pitanje može li blog postati pouzdaniji izvor informacija od klasičnih medija, ili je možda budućnost u njihovoj saradnji. Danas mnoge medijske kuće pozivaju blogere u svoje redakcije, sa ciljem da publici prezentuju informacije iz više pogleda na istu temu. Takođe, trend je i suprotan, pa sve više novinara piše blogove, odnosno profesionalno prezentuju vijesti u formi bloga. Za sada je zanimljivo da posmatramo kako će profesionalci novinari i blogeri neprofesionalci sarađivati, i kako će se ta dva svijeta razvijati. U svakom slučaju prednost bloga u odnosu na klasične medije je njegov format. Postovi su kratki i sažeti, s dosta informacija u malo teksta. Moć bloga i weba je ta da su informacije dostupne u realnom vremenu, ljudi su konstantno informisani i kada to žele, umjesto da za to čekaju televizijski termin vijesti ili jutarnje novine. Međutim, validnost informacija na blogu je stvar koja ostaje sporna, i teško da će biti riješena u skorijoj budućnosti. Anonimnost blogera, kao i to da nema cenzure u ovoj virtuelnoj zajednici, uliva dozu nepovjerenja među publikom i čitaocima blogova, pa je najbolje da ih prihvatimo da se oni za sada razvijaju u smislu dopune tradicionalnim medijima, kao izvor informisanja.

U našem društvu, blogovi su značajni sa aspekta ličnih priča i stvaralaštva. Dobro posjećeni lični dnevnici, proslavili su već određene pojedince, koji polako dobijaju sve više čitalaca na web-u. U svakom slučaju, možemo reći da je nastanak i razvoj Interneta, a posebno web-a i svih njegovih oblika bitno izmijenio socijalne odnose posljednje decenije. Kao sredstvo komunikacije i izražavanja nove informativne tehnologije će nastaviti da se razvijaju i mijenjaju, a na društvu ostaje da se prilagodi ili ne njihovim inovacijama.

� pojedinačni članci


� http://www.rsf.org/IMG/pdf/handbook_bloggers_cyberdissidents-GB.pdf


� chat rooms, eng.- pričaonica


� http://www.dear_raed.blogspot.com


� Michael Kunczik/Astrid Zipfel: (2006): Uvod u znanost o medijima i komunikologiu, Zagreb: Zaklada Friedrich Ebert, str .189.


� Gatekeeper, eng - čuvar kapija


� http://technorati.com/


� � HYPERLINK "http://fastlane.gmblogs.com/" �http://fastlane.gmblogs.com/�


� Mreža koja se sastoji od više simbolickih sistema (tekst, zvuk, slika) koje pojedinac slobodnom voljom kombinuje u skladu sa svojim zahtjevima i potrebama.


� http://www.pewinternet.org/


� Ulazni linkovi koji sa spoljašnjih sajtova ukazuju na sajt

